
Müsahibimiz Milli Məclisin deputatı, Azərbaycan Respublikasının 
Prezidenti yanında Dövlət İdarəçilik Akademiyasının professoru 
Elman Nəsirovdur:

– Elman müəllim, hazırda dün-
yanın nəzər-diqqəti Azərbaycana 
yönəlib. Adətən, müharibədən 
çıxmış dövlət, hətta qalib olsa da, 
bir neçə il özünə gələ bilmir. Çün-
ki müharibə dağıntılara, itkilərə 
səbəb olur. Azərbaycan isə Vətən 
müharibəsindən sonra dərhal Qa-
rabağda yenidənqurma, abadlıq-
quruculuq işlərinə başladı. Bunu 
necə izah edərdiniz?

– Həqiqətən də, tarixdən bəllidir 
ki, dünyada baş verən müharibələr 
tərəflərə ağır itkilər bahasına 
başa gəlir və həmin itkilərin ye-
rini doldurmaq, dağıntıları bərpa 
etmək üçün illərlə vaxt sərf olu-
nur. Müharibə, həm də iştirakçı 
dövlətlərin iqtisadiyyatına güclü 
zərbə vurur. Azərbaycanda isə bu-
nun əksinin şahidi olduq. Məlumdur 
ki, Ermənistan öz havadarlarının 
dəstəyi ilə Azərbaycan ərazisnin 20 
faizini 30 ilə yaxın müddətdə işğal 
altında saxladı. Bu müddət ərzində 
işğalçı ölkə nə qədər qəddar, zalım, 
əzazil olduğunu dağıntıları, şəhər, 
qəsəbə və kəndləri viranə qoymaları 
ilə nümayiş etdirdi. Ermənilər, hətta 
faşistlərdən də qəddar olduqlarını 
sübut etdilər. Möhtərəm Prezidenti-
mizin də dediyi kimi, təbii ki, bu işğal 
daimi ola bilməzdi. Azərbaycan öz 
ərazisində ikinci erməni dövlətinin 
yaradılması ilə heç vaxt barışa 
bilməzdi və barışmadı da. 

Məlum olduğu kimi, 2020-ci il 
sentyabrın 27- də Ermənistan öz 
havadarlarına güvənərək, ölkəmizə 
qarşı müharibəyə başladı və... bu 
dəfə layiqli cavabını aldı. Söz yox 
ki, həmin vaxta qədər işğalçılar 
bir neçə dəfə Azərbaycan Ordusu 
tərəfindən cavablarını almışdılar. 
Ancaq bundan nəticə çıxarmamış-
dılar. Görünür, “böyük Ermənistan” 
yaratmaq iştahası onları rahat 
buraxmırdı. Ona görə də bu dəfə 
böyük iştaha ilə müharibəyə 
başladılar. Ancaq qarşılarında, 
“dəmir yumruğ”u, müzəffət Ali Baş 
Komandanı və güclü Azərbaycan 
Ordusunu gördülər. Cəmi 44 gün tab 
gətirə bildilər. Həmin günlər ərzində 
Silahlı Qüvvələrimiz düşmənə elə 
divan tutdu ki, hələ də özlərinə gələ 
bilməyiblər. 

Vətən müharibəsindəki şanlı 
Qələbəmiz haqq - ədalət uğrunda 
apardığımız mübarizənin parlaq 
sonu kimi Azərbaycan tarixinə 
qızıl hərflərlə əbədi yazıldı. Bu 
Qələbəni Ali Baş Komandanın 
qətiyyəti, siyasi iradəsi, müzəffər 
ordumuzun şücaəti, qəhrəmanlığı, 
qorxmaz, cəsur əsgərlərimizin canı, 
müqəddəs, ölməz şəhidlərimizin 
qanı, xalqımızın birliyi hesabına 
qazandıq. 

Müharibə başa çatandan bir 
həftə sonra Prezident İlham Əliyev 
və Birinci vitse-prezident Mehriban 

xanım Əliyeva işğaldan azad edilmiş 
ərazilərimizə səfər etdilər. Bildiymiz 
kimi, ilk səfər Füzuli və Cəbrayıl 
rayonlarına oldu. Dövlət başçımız, 
həm də müzəffər Ali Baş Komandan 
kimi qəhrəman Azərbaycan Ordu-
sunun işğaldan azad etdiyi tarixi 
torpağımızda üçrəngli bayrağımızı 
ucaltdı və bəyan etdi ki, bundan 
sonra bu torpaqda biz yaşayacağıq, 
necə ki, əsrlər boyu yaşamışıq, 
bizim xalqımız yaşayıb. Həmin 
gün Qarabağda yenidənqurma, 
abadlıq və tikinti işlərinin təməli 
qoyuldu. Artıq bu siyasətin real-
laşdırılması prosesinə start verildi. 
Xalqımız müharibə dövründə olduğu 
kimi, yenidənqurma işlərində də 
möhtərəm Prezidentimizin ətrafında 
sıx birləşdi. Qarabağda erməni 
vandalları hər şeyi məhv etdiklərinə 
görə, orada yenidənqurma işlərinə, 
ümumiyyətlə, bütün işlərə sıfır-
dan başlanıldı. Əgər hər hansı bir 
işə sıfırdan başlanılırsa, o zaman 
mütərəqqi dünyanın şəhər qurucu-
luğu sahəsində ən uğurlu praktikası 
hansıdırsa, həmin praktikadan da 
istifadə olunur və onun tətbiqi real-
laşdırılır. Hazırda Qarabağın bərpası 
prosesində də məhz eyni metodoloji 
yanaşmanın şahidi oluruq. 

İşğaldan azad edilmiş ərazilərdə 
bərpa-quruculuq işlərinin belə geniş 
miqyas alması dünya ictimaiyyətini 
heyrətləndirməyə bilməzdi. Çünki 
müharibədən yenicə çıxmış dövlətin 
dərhal abadlıq işlərinə başlaması, 
ilk növbədə, həmin dövlətin iqtisadi 
gücündən asılıdır. Yenidənqurma 
işlərinə başlanılan ilk gündən 
dövlət başçımızın sərəncamı ilə 
büdcədən 2,2 milyard manatın ay-
rılması ölkəmizin iqtisadi qüdrətinin 
göstəricisi idi. Ötən ilə nəzər 
saldıqda, bir daha şahidi oluruq ki, 
nəzərdə tutulan proqramlar uğurla 
icra olunub. Ən əsası odur ki, bütün 
ərazilərdə yenidənqurma işləri baş 
plana əsasən aparılır. Məlum olduğu 
kimi, hər bir rayonda start götürən 
yenidənqurma işləri dövlət başçımı-
zın və həmin rayonların sakinlərinin 
iştirakı ilə təqdim olunmuş baş plan 

əsasında aparılır. XXI əsr texno-
logiyalar əsridir və bu sahədə çox 
böyük tərəqqi müşahidə olunmaq-
dadır. Ona görə də bütün işlər plan 
əsasında həyata keçirilməlidir. 

– Həyata keçirilən layihələr də 
təsdiqləyir ki, Qarabağın bərpası 
prosesində də məhz eyni metodo-
loji yanaşma özünü göstərir. 

– Əlbəttə, elədir. Bütün işlər mü-
asir tələblər əsasında qurulmalıdır. 
Əgər biz sıfırdan kənd və yaşayış 
məntəqəsi yaradırıqsa, niyə onu 
elə 100–200 il bundan əvəlki kənd 
kimi yaratmalıyıq? Artıq XXI əsrin 

kəndi yaradılır və ona “smart kənd”, 
“ağıllı kənd” deyilir. “Ağıllı kənd” o 
deməkdir ki, onun idarəçiliyi elektron 
sistem vasitəsilə həyata keçirilir, hər 
şey nəzarətdədir, elektron qaydada 
sürətli yüksək templə həyata keçirilir 
və tənzimlənir. Qısa müddətdə tikilib 
istifadəyə verilmiş Füzuli Beynəlxalq 
Hava Limanını da diqqətə çatdırmaq 
istərdim. Cəmi 8 ay ərzində tikilmiş 
həmin aeroprt bütün beynəlxalq 
standartlara cavab verir. Hətta bu 
hava limanı ilk xarici qonağını da – 
qardaş Türkiyənin Prezidenti Rəcəb 
Tayyib Ərdoğanı qəbul etdi. Yeri 
gəlmişkən, onu da qeyd edim ki, 
müstəqillik tariximizdə ilk dəfə idi ki, 
dövlət başçımız Qarabağda xarici 
ölkə Prezidentini qəbul edirdi. 

Nəzərə alsaq ki, Füzuli rayo-
nu Qarabağa giriş qapısı rolunu 
oynayır və məhz burada beynəlxalq 

hava limanının inşası hərtərəfli 
məqsədəuyğundur. Növbəti hava 
limanının təməli Laçın rayonunda 
qoyulmuşdur. Mürəkkəb dağlıq 
relyefə malik olan Laçın rayonunda 
belə bir strateji nəqliyyat infrastruk-
turunun yaradılması gələcəkdə bu 
istiqamətdə daşımaların daha da 
effektiv olmasına xidmət edəcəkdir. 
Zəngilanda isə hava limanının 
tikintisi nəqliyyat qovşağı baxı-
mından olduqca vacibdir. Çünki 
Zəngilan Azərbaycanın Ermənistan, 
İran və Naxçıvanla sərhədində 
yerləşir. Bu, həm də “Qarabağ 

Azərbaycandır!” müdrik kəlamının 
əyani göstəricisidir.

Möhtərəm Prezidentimiz 
Qarabağın “yaşıl enerji” zonasına 
çevrilməsini qarşıya məqsəd qoyub. 
Belə olan təqdirdə “yaşıl enerji” 
zonası həm də o deməkdir ki, ekoloji 
baxımdan təmizlik məsələləri ön pla-
na keçir. Prezident İlham Əliyev ötən 
günlərdə yerli televiziya kanallarına 
müsahibəsində də bu barədə ətraflı 
məlumat verdi. Dövlət başçımız 
bildirdi ki, bu ərazilərdə, ilk növbədə, 
yolların və elektrik xətlərinin bərpası 
vacibdir. Azad edilmiş bütün 
ərazilərdə qısa müddətdə 7 yarıms-
tansiya inşa edilib. Bunların hamısı 
ümumi dairəvi şəbəkəyə qoşulub. 
Dövlət başçımızın qeyd etdiyi kimi, 
qışın soyuğunda, qarında, şaxta-
sında Kəlbəcər rayonuna hündür-
lüyü 3500 metr olan Daşkəsəndən 

elektrik xətləri çəkmək böyük 
fədakarlıqdır. Bu işlərin görülməsi 
təkcə maliyyə baxımından deyil, 
texnika, mütəxəssis, mükəmməl 
kadr məsələlərində də qazandığımız 
uğurlardan xəbər verir. 

Qeyd etdiyim ki, “yaşıl enerji” 
zonası həm də ekoloji baxımdan 
təmizlik məsələlərində mühüm rol 
oynayır. Məlum olduğu kimi, ekoloji 
problemlər dünyanı narahat edən 
qlobal problemlər içərisində öncül 
sırada dayanır. Ekoloji baxımdan 
Qarabağ regionu fərqlənməlidir, 
seçilməlidir. Həm də bu, turizm 

nöqteyi-nəzərindən də olduqca 
əhəmiyyətlidir. Ona görə də, “eko” 
sözünün atılan addımların əvvəlinə 
əlavə edilməsi həmin mənanı ifadə 
edir. Belə olan vəziyyətdə sıfırdan 
qurulan Qarabağda niyə də ekoloji 
sistemin saflığı, təmizliyi təmin 
edilməsin? Ona görə də, burada 
həm “ağıllı kənd”, “ağıllı şəhər”, 
ağıllı idarəçilik yanaşması , “yaşıl 
enerji” və paralel şəkildə də ekoloji 
baxımdan bütün bu proseslərin 
tənzimlənməsi, yüksək səviyyədə 
təmin olunması həyata keçirilir. 
Qarabağı ideal bir əraziyə və 
dünyanın ən gözəl layihələrindən 
birinə çevirmək bu nöqteyi-
nəzərdən strateji hədəfdir. Ona 
görə də atılan addımlar da həmin 
strateji hədəfin reallaşmasına 
xidmət göstərir.

– Bundan ötrü yol infrastruk-
turunun, eyni zamanda, digər 
sahələrin də beynəlxalq standart-
lar səviyyəsində qurulması vacib 
məsələlərdəndir.

– Elədir ki, var. Bu gün Zəfər 
yolu adlandırılan Füzuli – Şuşa 
yolu artıq istifadəyə verilib. Dövlət 
başçımız yerli telekanallara 
müsahibəsində də yolların tikintisi 
məsələsinə toxundu. Qeyd etdi ki, 
təkcə o bölgələrdə – Ermənistanla 
həmsərhəd olan yerlərdə – 
Kəlbəcər, Laçın, Zəngilan, Qu-
badlıda 700 kilometrə yaxın yol 
çəkmişik. Bu, mövqelərə, hərbi 
hissələrə, yüksək dağlara gedən 
yoldur. Hazırda şəhərlərarası 
yollarda işlər davam etdirilir. Həmin 
ərazilərdə tunellərin çəkilişi, əlbəttə, 
hamını heyrətləndirir. Məsələn, 
Göygöldən Kəlbəcərə uzunluğu 11 
kilometrdən çox olan tunel çəkilir. 
Kəlbəcərlə Laçın rayonu arasında 
da uzunluğu 4 kilometr olan daha 
bir tunel çəkilir. Bu tunellər həm 
strateji, həm də vətəndaşların öz 
dədə-baba ərazilərinə rahat və 
təhlükəsiz qayıtmaları baxımından 
çox əhəmiyyətlidir. Hazırda Bərdə 
– Ağdam avtomobil yolu inşa edilir. 
Eyni zamanda, həm strateji nöqteyi- 
nəzərdən, həm də turizmin inkişafı 
baxımından əhəmiyyətli hesab 
edilən Naftalan, Talış və Suqovşanı 
birləşdirən yol tikintisi üzərində işlər 
davam etdirilir. 

Füzuli–Şuşa – Zəfər yolu 
istifadəyə verildikdən sonra ikinci 
magistral yol çəkilir. Füzuli–Hadrut, 
Füzuli – Cəbrayıl, Horadiz–Ağbənd, 

Zəngilan – Qubadlı – Laçın yolu, 
Laçın istiqamətində əlavə yolların 
çəkilməsi də uğurla davam etdi-
rilir. Hazırda dəmir yollarının da 
bərpası qarşıya qoyulan prioritet 
vəzifələrdəndir. Artıq Bərdə –Ağ-
dam, Horadiz–Ağbənd –Zəngəzur 
dəhlizinin bir parçası olan dəmir 
yollarının inşasına başlanılıb.

Dövlət başçımız müsahibəsində 
bu məsələni də diqqətə çatdırdı. 
Dedi ki, Qarabağda yenidənqurma 
və bərpa işləri bütün sahələri 
əhatə edir. Hazırda tarixi abidələrin 
bərpası üzərində də işlər davam 
etdirlir. Son vaxtlar Şuşa şəhərində 
bu istiqamətdə xeyli iş görülüb. 
Eyni zamanda, Ağdam, Zəngilan, 
Hadrut, Daşaltı məscidlərinin təməli 
qoyulub və təmir işlərinə start verilib. 
Möhtərəm Prezidentimiz bildirdi 
ki, bu il artıq həmin infrastruktur 
layihələri ilə yanaşı, şəhərsalma 
layihələri də icra ediləcək. Ha-
zırda Qarabağda məktəblərin, 
xəstəxanaların təməli qoyulur. 
Şuşada artıq yaşayış kompleksinin 
inşasına start verilib.

Sevindirici və qürurverici 
xəbərlərdən biri də işğaldan azad 
edilmiş ərazilərimizə sərnişin av-
tobuslarının müntəzəm reyslərinin 
başlanılmasıdır. Reyslər Bakı–
Şuşa, Bakı–Ağdam, Əhmədbəyli–
Şuşa, Füzuli Beynəlxalq Hava 
Limanı–Şuşa və Bərdə–Ağdam 
istiqamətlərində şəhərlərarası av-
tobus marşrutları ilə yerinə yetirilir. 
Artıq hər bir marşrut üzrə sınaq 
səfərləri həyata keçirilib, istismar 
ediləcək avtobusların sinifləri də 
müəyyən olunub. Bütün bunlar şanlı 
Qələbəmizin xalqımıza bəxş etdiyi 
sevincdir. Həm də düşmənlərimizə 
və onların havadarlarına ciddi me-
sajdır: “Qarabağ Azərbaycandır!”

Müsahibəni apardı:  
Əliqismət BƏDƏLOV,  

“Xalq qəzeti”

Əsas strateji vəzifələrimizdən biri 
işğaldan azad edilmiş ərazilərimizin 
bərpası və yenidən qurulmasıdır

Kəlbəcərdə erməni vandalizminə məruz 
qalmış alban abidələri bərpa edilir

1993-cü ildə ermənilər tərəfindən işğal edilən Kəlbəcər rayonu 2020-ci ilin 
noyabrın 10-da imzalanmış üçtərəfli bəyanata uyğun olaraq Azərbaycana 
təhvil verilib. Prezident İlham Əliyevin göstərişi ilə digər tarixi-mədəni, 
dini abidələrimiz kimi, Kəlbəcər rayonunun ərazisində yerləşən alban 
abidlərinin də bərpasına başlanılmışdır. 

 Prezident İlham Əliyev Kəlbəcərə 
səfəri zamanı demişdir: “Vəhşi ermənilər 
başqa şəhər və kəndlərimiz kimi, 
Kəlbəcəri də dağıdıblar. Bütün binalar da-
ğıdılıb. Bəzi binalarda ermənilər qanunsuz 
yaşayırdılar. Buradan çıxanda o binaları 
da yandırıb, sökdülər. Vaxt dəyişir, amma 
erməni faşizminin eybəcər sifəti dəyişmir. 
1990-cı illərin əvvəllərində bu torpaqları 
işğal edərkən bizim şəhər və kəndlərimizi 
dağıtmışdılar. 2020-ci ildə biz bunları 
buradan qovanda da gedə-getdə ağacları 
kəsib, yandırıb, binaları dağıdıblar”.

Məlumdur ki, Kəlbəcərdə alban dövrünə 
aid xeyli tarixi abidə var. Bunlardan ən 
məşhuru Xudavəng məbəd kompleksidir. 
Bu abidə kompleksi Kəlbəcər rayonunun 
şərqində – rayonunun 29 kilometrliyində 
yerləşir. "Xudavəng" abidə kompleksi 
(VI-VII əsrlərdə, bəzi tədqiqatçılara görə 
VIII–IX əsrlərdə) alban knyazı tərəfindən 
tikilib. Ümumilikdə, kompleksə doqquz tikili 
daxildir: 1. Qədim kilsə; 2. Kiçik birnefli 
Müqəddəs Məryəm ana bazilikası; 3. Arzu 
xatun məbədi; 4. Həsən Cəlal məbədi;  
5. Müqəddəs Qriqoris məbədi; 6. Arzu 
xatun məbədinə əlavə edilmiş zal; 7. Zəng 
qülləsi; 8. Məktəb binası; 9. Qalereya. 

Kompleksə daxil olan Arzu xatun 
məbədi öz monumentallığı ilə seçilir. Bu 
məbəd Alban knyazı Vaxtanqın xanımı 
Arzu xatun tərəfindən ərinin və iki oğlunun 
xatirəsinə inşa etdirilmişdir.

Düzbucaqlı şəklində inşa edilmiş 
kilsənin qapısının hər iki tərəfində xırda 
otaqlar vardır. Binanın üzərində böyük bir 
qübbə ucaldılmışdır. Qübbənin üstü isə 
konusvari damla örtülmüşdür. Məbədin 
fasadı səliqə ilə yonulmuş daşla üzlənmiş, 
daşların üstündə qabartma və oyma 
şəklində çox incə naxışlar işlənmişdir. 
Məbədin şərq fasadında daş üzərində 
Vaxtanqın, cənub fasadında isə Arzu 
xatunun və iki oğlunun təsvirləri həkk 
edilmişdir.

Torpaqlarımız işğal edildikdən 
 sonra “Xudavəng” məbədi də dəfələrlə 
ermənilərin təcavüzünə məruz qalmışdır. 
Düşmən abidədəki Alban kilsəsinə aid xaç 
və yazıları balta ilə çaparaq yox etmiş, 
beləliklə, tarixi saxtalaşdırmağa çalışmış-
dır. Onlar öz təbliğatlarında bu məbədi 
erməni kilsəsi kimi təqdim edir, xalqımızın 
maddi-mədəni irsini özününküləşdirirlər.

Kəlbəcər rayonunun Vəng kəndi 
ərazisində “Gəncəsər” monastrı Xaçın 
çayının sol sahilində yerləşən XIII əsr 
xristian-alban monastrıdır. Orta əsrlərdə 
bura alban kilsələrinin mərkəzi iqamətgahı 
olmuşdur.

Məbəd Gəncədağ dağında tikilmiş 
və adını da buradan almışdır. Dağın adı 
isə ərəb dilindəki kənisə – “məbəd” və 
Azərbaycan dilindəki “dağ” sözündəndir. 
“Kənisə” sözünün ərəb dilində olması ora-
da ərəblərin yaşaması ilə əlaqədar deyil. 
Bu, o deməkdir ki, XII əsrdə Azərbaycan 
dilində kənisə (kənsə, gənzə) sözü vardı 
və Azərbaycan dilindən həmin söz dağın 
adına keçmişdir.

Hətta, XVII əsrin sonlarında da yerli 
əhali “Gəncəsər”i alban adlandırırdı. 
Ruhani Apav monastrın damını bərpa edib 
orada belə bir yazı qoymuşdur: “... Aqvan 
Gəncəsərin müqəddəs taxtında bizim saf 
niyyətlə verilmiş vəsaitlərimizdən istifadə 
edib kilsələrin damlarını və dağılmış divar-
larını tikdilər”. 

“Gəncəsər” və onun camaatının 
XIII əsr Alban kilsəsinin sonrakı tarixini 
öyrənmək üçün çox mühüm sənəddir. 
Abidədə bir çox diofizit elementləri var 
ki, bunlar da XIII əsrdə Alban katolikos-
luğunun başqa kilsələrə tabe olmaq 
istəməməsini bir daha təsdiq edir.

Məbəd kompleksinin memarlıq planlaş-
dırma və kompozisiya həlli, heykəltəraşlıq 
nümunələri və diofizit xarakterli elementləri 
onun çoxəsrlik ənənələri olan Azərbaycan 
Albaniyası memarlığına aid olduğunu 
təsdiq edir. 

“Gəncəsər” məbədinin orta əsrlərdə 
mülkü də vardı. Bu mülkdə yerləşən 
kəndlərin əhalisi məbədə mənsub idi. 
1825-ci ilə aid arxiv sənədlərində göstərilir 
ki, 4 ailədən ibarət Ballıqaya və 55 ailədən 
ibarət Vəngli kəndlərinin istifadə etdiyi tor-
paqlar “Gəncəsər mülkü”, həm də Güzlək 
və Dizak adlanır. Sənəddə qeyd olunur 
ki, Ballıqayanın əhalisi təmiz türklərdir 
(azərbaycanlılardır), amma Vənglidə 
ermənilər də yaşayır, onları məbədin kahi-
ni Sərkis xaricdən gətirmişdir.

Kəlbəcərdə yerləşən, işğal zamanı 
bərbad günə qoyulan digər alban abidələri 
də bərpa edilərək öz əvvəlki görkəminə 
qaytarılacaq. 

Hazırladı: 
M.MÜKƏRRƏMOĞLU,  

“Xalq qəzeti”

Bu hadisə ölkəmizin bütün 
vətənpərvərvər sakinləri, ziyalıları kimi, 
məni də çox sevindirdi və bu qeydləri 
yazmağa sövq etdi. Əvvəlcə bildirək 
ki, Prezident İlham Əliyevin müvafiq 
sərəncamı ilə ucaldılan bu gözəl abidə 
bürüncdəndir və şəhərin mərkəzində, ən 
yaraşıqlı yerlərindən birində ucaldılıb. 
Fikrimcə, bu, ilk növbədə, xalqımızın 
qəlbində özünə dərin inam və əbədi 
hörmət qazanan Hacı Zeynalabdin 
Tağıyevə və onun parlaq şəxsiyyətinə 
olan sonsuz məhəbbətin təzahürüdür.

Qeyd etmək lazımdır ki, Heydər 
Əliyev Fondu, Mədəniyyət Nazirliyi və 
Bakı Şəhər İcra Hakimiyyəti 2019-cu 
ildə heykəlin hazırlanması üzrə açıq 
müsabiqə elan etmişdi. Müsabiqəyə 
təqdim olunan layihələr arasından Xalq 
rəssamı Xanlar Əhmədovun layihəsi qalib 
seçilib. Xalq rəssamı, həqiqətən, hörmətli 
Hacıya layiq sənət nümunəsi ortaya 
qoyubdur. 

Möhtərəm Prezidentimiz açılış 
mərasimində Hacı Zeynalabdin Tağıyev 
barəsində danışarkən dedi ki, onun 
haqqında çox danışmaq olar. O, böyük 
şəxsiyyət idi, xalqa bağlı olan, xalqı 
qəlbən sevən, xalqın gələcəyini düşünən 
bir insan idi. Dövlətmizin başçısı sonra 
fəxrlə bildirdi ki, XIX əsrdə xeyriyyəçilik 
ənənələrini məhz Zeynalabdin Tağıyev 
qoymuşdur. 

Bu ənənələr sovet dövründə, təəssüf 
ki, davam etdirilmədi. Azərbaycan Xalq 
Cümhuriyyəti süqut edəndən sonra sovet 

hakimiyyəti Tağıyevi bütün imkanlardan 
məhrum etmişdi, onun bütün əmlakları 
əlindən alınmışdı, tək bir bağ qalmışdı, 
orada da o, ömrünün sonuna qədər 
yaşamışdı. O, uzun ömür yaşadı, dolğun 
ömür yaşadı. Ancaq əfsuslar olsun ki, 
ömrünün sonunda bu cür ədalətsizliklə 
üz-üzə qaldı və həyatdan çox narahat 
getdi.

Bu yerdə bir məqamı xüsusi 
vurğulamaq istəyirəm. Mənə elə gəlir 
ki, xeyriyyəçilik ənənələrini qorumaq 
və yaşatmaq hər bir xalqın mənəvi 
gücünü və qüdrətini özündə ehtiva edir. 
Azərbaycan xalqı məhz belə mədəni və 
güclü xalqlardan biridir.

Təsadüfi deyildir ki, Prezident İlham 
Əliyev bu barədə danışarkən demişdir: 
“Bu gün isə müstəqil Azərbaycanda 
xeyriyyəçilik ənənələri, onun qoyduğu 
xeyriyyəçilik ənənələri davam edir, 
geniş vüsət almışdır. Bildirməliyəm ki, 
bu sahədə ən böyük xeyriyyəçi nəinki 
Azərbaycanda, Cənubi Qafqazda Heydər 
Əliyev Fondudur. Heydər Əliyev Fondu 
20 ilə yaxındır ki, yaradılmışdır və bütün 
bu illər ərzində fondun əsas məqsədi, 
vəzifəsi insanlara kömək göstərmək, 
Azərbaycan mədəniyyətini dünyada 
təbliğ etmək, təhsil, səhiyyə, mədəniyyət, 
incəsənət, elm sahələrinə töhfə 
verməkdir”. 

Bəli, bu bir həqiqətdir ki, Azərbaycanın 
multikultural dövlət kimi dünyada 
tanıdılmasında Heydər Əliyev Fondunun 

müstəsna xidmətləri vardır. Azərbaycan 
Respublikasının Birinci vitse-prezidenti 
Mehriban xanım Əliyevanın rəhbərliyi ilə 
bu sahədə həyata keçirilən bir-birindən 
dəyərli layihələr hər birimizin qəlbində 
dərin məmnunluq hissləri doğurur. 

Şanlı Vətən müharibəsindən sonra 
Prezident İlham Əliyevin təşəbbüsü ilə 
Qarabağ Dirçəliş Fondu, “YAŞAT” Fondu 
yaradılmışdır. Azərbaycan vətəndaşları, 
eyni zamanda, şirkətlər könüllü olaraq 
həm Qarabağ Dirçəliş Fonduna, həm 
“YAŞAT” Fonduna vəsait təqdim edirlər 
və bu vəsait hesabına bu gün yüzlərlə 
qazi həm Azərbaycanda, həm də, 
xüsusilə, xaricdə müalicə alır, həyata 
qayıdır, öz sağlamlığını bərpa edir. 

Cənab İlham Əliyevin qeyd 
etdiyi ki, bütün bunlar bir daha onu 
göstərir ki, xeyriyyəçilik hər zaman 
Azərbaycan xalqının ayrılmaz əlaməti 
olubdur. Sadəcə olaraq, buna şərait 
yaradılmalı, dövlət tərəfindən bu siyasət 
dəstəklənməli idi. 

Bəli, bu gün Azərbaycanda 
xeyriyyəçilik ənənlərinin daha da 
genişlənməsi üçün gözəl şərait 
yaradılıbdır. Azərbaycan vətəndaşı 
olaraq, bizim hər birimiz bu müdrik 
siyasəti ürəkdən alqışlayır və 
dəstəkləyirik. 

Qəhrəman QASIMOV,  
Qubada çıxan “Şəfəq” qəzetinin 

redaktoru, Əməkdar jurnalist 

Xeyriyyəçilik ənənələri 
uğurla davam etdirilir  

Məlum olduğu kimi, bu il yanvarın 
18-də Azərbaycan Respublikasının 
Prezidenti İlham Əliyev xeyriyyəçi 
Hacı Zeynalabdin Tağıyevin Bakıda 
ucaldılan abidəsinin açılışında iştirak 
edib. Dövlətimizin başçısı metronun 
“İçərişəhər” stansiyasının qarşısındakı 
meydanda ucaldılan abidənin 
üzərindəki örtüyü götürüb və açılış 
mərasimində hər dəfə olduğu kimi, bu 
dəfə də parlaq, dərin məzmunlu çıxış 
edibdir. 


